
Na osnovu člana 17. Zakona o Vijeću ministara Bosne i Hercegovine ("Službeni 
glasnik BiH", br. 30/03 i 42/03) a u vezi sa članom 19. stav 5. Zakona o carinskoj 
politici Bosne i Hercegovine ("Službeni glasnik BiH", br. 21/98 i 10/02), Vijeće 
ministara Bosne i Hercegovine na 53. sjednici održanoj 11. maja 2004. godine, 
donijelo je   

ODLUKU   

O UPRAVLJANJU TARIFNIM KVOTAMA   

Član 1.   

Ovom odlukom regulira se upravljanje tarifnim kvotama koje su otvorene 
propisima Bosne i Hercegovine.   

Član 2.   

1.    Pod uvjetom da nije drugačije propisano, kada se tarifne kvote otvore 
propisima Bosne i Hercegovine, ovim tarifnim kvotama se upravlja saglasno 
hronološkim redom prihvatanja prijava za stavljanje u slobodan promet.   

2.    Kada se prijava za stavljanje u slobodan promet koja sadrži valjan zahtjev 
deklaranta za korištenje tarifne kvote prihvati, Uprava za indirektno oporezivanje 
( u daljem tekstu: Uprava) povlači iz tarifne kvote, putem Ministarstva vanjske 
trgovine i ekonomskih odnosa Bosne i Hercegovine (u daljem tekstu: 
Ministarstvo), količinu koja odgovara njegovim potrebama.   

3.    Uprava neće prezentovati bilo kakav zahtjev za povlačenje sve dok uvjeti koji 
su propisani u tač. (a) i (b) dolje u ovom stavu nisu ispunjeni.   

(a)    Kada se smanjena ili nulta stopa uvoznih dažbina primjenjuje na robu koja 
se stavlja u slobodan promet u okviru tarifnih kvota, korištenje tarifnih kvota se 
odobrava samo po prezentovanju carinskim organima dokumenta sa kojim je 
odobravanje smanjene ili nulte stope uvjetovano. Dokument mora u svakom 
slučaju biti prezentovan prije nego što se tarifna kvota iscrpi.   

(b)    Predmet tač. (a) i (c) ovog stava, dokument na čiju prezentaciju se 
odobravanje smanjene ili nulte stope uvoznih dažbina uvjetuje može biti izdat 
nakon isteka datuma perioda za koji je smanjena ili nulta stopa odobrena, pod 
uvjetom da je prijava u pogledu robe koja je u pitanju prihvaćena prije toga 
datuma.   

(c)    Period koji je dozvoljen od strane carinskih organa deklarantu za 
dostavljanje podataka ili izdavanje nedostajućih dokumenata u trenutku 
prihvatanja prijave ne može biti duži od jednog mjeseca od trenutka takvog 
prihvatanja.   



    U slučaju kada se dokument zahtijeva za primjenu smanjene ili nulte stope 
uvoznih dažbina, kada carinski organi imaju dobar razlog da vjeruju da se roba 
koja je obuhvaćena nekompletnom prijavom može kvalifikovati za takvu 
smanjenu ili nultu stopu dažbina, period duži od predviđenog u prethodnom 
podstavu ove tačke se može, na zahtjev deklaranta, odobriti za dostavljanje 
dokumenta, ako se to može pravdati nastalim okolnostima. Taj period ne može 
biti duži od četiri mjeseca od dana prihvatanja prijave i ne može se dalje 
produžavati.   

    Kada se nedostajući podaci trebaju dostaviti ili dokument podnijeti u vezi sa 
carinskom vrijednošću, carinski organi mogu, kada se ovo pokaže apsolutno 
neophodnim, odrediti duže vrijeme ili produžiti period prethodno određen. 
Ukupno dozvoljeni period treba uzeti u obzir propisane periode koji su na snazi.   

4.    Uz ograničenja iz stava 8. ovog člana, odobravanje će se vršiti od strane 
Ministarstva na osnovu datuma prihvatanja relevantne prijave za stavljanje u 
slobodan promet, i do opsega do kojeg balans relevantne tarifne kvote tako 
dozvoljava. Prioriteti se ustanovljavaju u saglasnosti sa hronološkim redom ovih 
datuma.   

5.    Uprava će dostaviti Ministarstvu sve validne zahtjeve za povlačenje bez 
odlaganja. Ove dostave uključuju datum naveden u stavu 4. ovog člana, i tačan 
iznos koji se odnosi na relevantnu carinsku prijavu.   

6.    Za svrhe st. 4. i 5. ovog člana, Ministarstvo će ustanoviti brojčani redosljed 
kada se ništa ne uvjetuje propisima Bosne i Hercegovine kojima se otvara tarifna 
kvota.   

7.    Ako su količine koje se zahtjevaju za povlačenje iz tarifne kvote veće od 
raspoloživog balansa, odobravanje će se izvršiti na pro rata osnovi u pogledu 
zahtjevanih količina.   

8.    Za svrhe ovog člana, prihvatanje prijave od strane carinskih organa na dane l., 
2. ili 3. januara će se smatrati kao prihvatanje 3. januara. Međutim, ako jedan od 
ovih dana pada u subotu ili nedjelju, takvo prihvatanje će se smatrati kao da je 
izvršeno 4. januara.   

9.    Kada se nova tarifna kvota otvara, povlačenje se neće odobravati od strane 
Ministarstva prije 11-og radnog dana od dana stupanja na snagu propisa koji 
reguliraju tu tarifnu kvotu.   

10.    Uprava će bez odlaganja vratiti Ministarstvu iznos povlačenja koje oni ne 
koriste. Međutim, kada se pogrešno povlačenje koje predstavlja carinski dug od 
40,00 KM ili manje otkrije nakon prvog mjeseca koji slijedi kraj perioda važnosti 
tarifne kvote koja je u pitanju, Uprava ne mora vršiti povrat.   



11.    Ako carinski organi ponište prijavu za stavljanje u slobodan promet u 
pogledu robe koja je predmet zahtjeva za korištenje tarifne kvote, cjelokupan 
zahtjev će biti otkazan u pogledu ove robe. Uprava će odmah vratiti Ministarstvu 
cjelokupno povučenu količinu, u pogledu ove robe, iz tarifne kvote.   

12.    Pojedinosti zahtjevanih povlačenja od strane Uprave će se tretirati od strane 
Ministarstva i Uprave kao povjerljiva.   

Član 3.   

1.    Ministarstvo vrši odobravanje svakog radnog dana, osim:   

o dana koji su praznici za institucije Bosne i Hercegovine, ili   
o u posebnim okolnostima, bilo koji drugi dan, pod uvjetom da su nadležni 

organi Uprave bili unaprijed informirani.   

2.    Uz ograničenja iz člana 2. stav 8. ove odluke, svako odobravanje treba da 
uzme u obzir sve neodgovorene zahtjeve koji se odnose na prijave za stavljanje u 
slobodan promet prihvaćene do i uključujući drugi prethodni dan, a koje su 
dostavljene Ministarstvu.   

Član 4.   

1.    Tarifna kvota se smatra kritičnom čim se 75% početnog volumena upotrijebi, 
ili na osnovu diskrecionog prava nadležnih organa.   

2.    Odstupajući od stava 1. ovog člana, tarifna kvota se smatra od dana otvaranja 
kritičnom u bilo kojem od slijedećih slučajeva:   

(a)    otvorena je za period manji od tri mjeseca;   

(b)    tarifna kvota koja obuhvata iste proizvode i porijeklo i ekvivalentan period 
kvote kao tarifna kvota koja je u pitanju (ekvivalentne tarifne kvote) nije otvarana 
u prethodne dvije godine;   

(c)    ekvivalentna tarifna kvota otvarana u prethodne dvije godine bila je 
iscrpljena prije posljednjeg dana trećeg mjeseca njenog perioda kvote ili je imala 
veći početni volumen nego tarifna kvota koja je u pitanju.   

3.    Tarifna kvota čija je jedina svrha primjena, prema pravilima NJTO-a, ili 
sigurnosnih mjera ili carinskih protiv mjera smatra se kritičnom čim se 75% 
početnog volumena iskoristi bez obzira da li su ekvivalentne kvote bile otvorene u 
prethodne dvije godine.   

 



Član 5.   

Carinski organi prihvataju prijavu za stavljanje u slobodan promet koja sadrži 
valjan zahtjev deklaranta za korištenje tarifne kvote bez polaganja garancije za 
osiguranje plaćanja carinskih dažbina, izuzev u slučajevima korištenja tarifne 
kvote koja se smatra kritičnom i u kojim slučajevima se polaže garancija za 
osiguranje plaćanja carinskih dažbina u punom iznosu dažbina.   

Član 6.   

Ova odluka stupa na snagu osmog dana od dana objavljivanja u "Službenom 
glasniku BiH", a objavit će se u službenim glasilima entiteta i Brčko Distrikta 
Bosne i Hercegovine.   

VM broj 116/04 
11. maja 2004. godine 

Sarajevo   

Predsjedavajući 
Vijeća ministara BiH 
Adnan Terzić, s. r.   

